
წინამდებარე დოკუმენტის ავტორთა აზრით საქართველოს სოციალური და ჯანმრთელობის დაცვის სისტემების განვითარების ერთ-ერთ ძირითადი შემაფერხებელი ფაქტორი ამ სფეროებში ფართო საზოგადოებრივ კონსენსუსზე დამყარებული გრძელვადიანი ხედვის უქონლობაა, ჩვენი ქვეყნის დამოუკიდებლობის მთელი პერიოდის განმავლობაში. რის შედეგიც იყო არათანმიმდევრული, ზოგ შემთხვევაში კი წინააღმდეგობრივი რეფორმები, რომელიც ან იმ მომენტისათვის ხელისუფლებაში მყოფი პოლიტიკური ძალის, ან დამფინანსებელი ორგანიზაციების იდეოლოგიურ, ინსტიტუციონალურ, თუ ინდივიდუალურ პრეფერენციებს ემყარებოდა. ასეთ რეფორმებს კი ხშირად ვერ მოქონდა და მოაქვს მოსალოდნელი და ჩვენი საზოგადოებისათვის სასურველი შედეგი.
მსგავსად „ჯანმრთელობის დაცვის სფეროს განვითარების სტრატეგიული ხედვისა“, რომლის მომზადებაში წინამდებარე დოკუმენტის ავტორთა ნაწილმაც მიიღო მონაწილეობა, ეს დოკუმენტი ემსახურება ჩვენს ქვეყანაში სოციალური დაცვის სისტემური და მდგრადი განვითარებისათვის კონცეპტუალური საფუძვლების შექმნის მცდელობას.  
“სოციალური დაცვის სისტემის განვითარების სტრატეგიული ხედვა“ მოიცავს ავტორთა შორის შეჯერებულ ძირითად დებულებებს, რომელთაც ჩვენი აზრით უნდა დაემყაროს ქვეყნისა და საზოგადოებისათვის ოპტიმალური სოციალური დაცვის მოდელის შექმნა. 
იმავდროულად, დოკუმენტს არა აქვს პრეტენზია სრულად აღწეროს ეს მოდელი და არ გვთავაზობს მისი დანერგვის დეტალურ გეგმას, რომელიც უკვე ამ პროცესის მეორე ეტაპია, რომლის განხორცილების აუცილებელი წინაპირობაც სწორედ აქ მოცემული ფუძემდებლურ დებულებებზე მაქსიმალურად ფართო საზოგადოებრივი კონსენსუსის მიღწევაა.  
შესაბამისად, როგორც ჯანდაცვის სფეროს შემთხვევაში, ჩვენი მიზანი იყო და რჩება, (ა) ბიძგი მივცეთ საზოგადოებრივ დისკუსიას იმ დებულებებზე, რომელზეც დაინტერესებულ მხარეთა შეთანხმების მიღწევის გარეშე დღევანდელი, თუ მომავალი კანონმდებლობით დადგენილი ნორმები და შემუშავებული პოლიტიკა შეიძლება ცარიელ სიტყვებად და მიუღწეველ ამოცანებად დარჩეს; (ბ) ამ პრინციპების ჩვენეული ვერსიის წარმოდგენით, მაგალითი მიგვეცა, როგორ ახერხებენ განსხვავებული ხედვის მქონე ადამიანები საზოგადოებისათვის მნიშვნელოვან საკითხებზე შეთანხებას.
დოკუმენტის მომზადების პროცესში საერთაშორისოდ, თუ ეროვნულ დონზე დოგმად ქცეული ბევრი ცნება, ნორმა თუ მოსაზრება დადგა ეჭვქვეშ. ამ ცნებებიდან და ნორმებიდან ზოგიერთმა გაუძლო განხილვების ფილტრს და მათ შემოთავაზებული დებულებების განმარტებებში იხილავთ. ნაწილზე ვერ შევჯერდით და გვერდზე გადავდეთ, მაგრამ შევეცადეთ შემოგვეთავაზებინა ძირითადი კრიტერიუმები და/ან პრინციპები რომელზე დაყრდნობითაც უნდა დაშენდეს სოციალური დაცვის სისტემის მოდელის შესაბამისი ბლოკი. ასევე მოველით, რომ დოკუმენტის ირგვლივ გამართულ საჯარო დისკუსიებში შევძლებთ პოზიციების შემდგომ შეჯერებას ეხლა ან მომავალში. 
მიგვაჩნია, რომ ქვეყნის სოციალური დაცვის სისტემის გრძელვადიანი განვითარებაზე ფართო საზოგადოებრივი შეთანხმების მიღწევა ნაკლებად უნდა იყო დამოკიდებული  მიმდინარე პოლიტიკური კონტექსტზე და საარჩევნო ციკლებზე, თუმცა გვესმის რომ ეს გარდაუვალია.  მიუხედავად ამისა, გვჯერა, რომ სწორედ ახლაა ჩვენი ქვეყნისათვის და მოქალაქეებისათვის ამ უმნიშვნელოვანეს საკითხებზე მსჯელობის გამართვის დრო, რადგან, იმის მიუხედავად, ვინ იქნება პოლიტიკის განმსაზღვრელი მომდევნო წლების განმავლობაში, გრძელვადიან ხედვაზე დაფუძნებული “საგზაო რუკა” საჭიროა, რათა ქვეყნის განვითარება სოციალურ და ჯანმრთელობის სფეროში მკვეთრი რყევების გარეშე და რაც მთავარია თანმიმდევრულად ხორციელდებოდეს.
ავტორთა ჯგუფი დიდ მადლობას ვუხდით ეკონომიკური პოლიტიკის კვლევების ცენტრსა და მის გუნდს ნინო ევგენიძის ხელმძღვანელობით, ასევე შეერთებული შტატების საერთაშორისო განვითარების სააგენტოს - USAID-ის დემოკრატიული მმართველობის ინიციატივას (GGI),  რომლებმაც შექმნეს პლატფორმა და ეს შესაძლებლობა, რომ დოკუმენტის ავტორებს განაცხადი საზოგადოებისათვის წარედგინათ. 



[bookmark: _Toc45791811]ძირითადი ცნებების განმარტება[footnoteRef:2] [2:  მოიცავს შეჯერებული დებულებების ჩამოსაყალიბებლად საჭირო ცნებების ისეთ განმარტებებს, რომლებზეც შეთანხმდნენ დოკუმენტის ავტორები და შეიძლება ემთხვეოდეს, ან არ ემთხვეოდეს ამა თუ იმ ავტორიტეტული საერთაშორისო ორგანიზაციის მიერ მოწოდებულ განმარტებას.] 

	ცხოვრების მისაღები სტანდარტი (დონე)
	 „ცხოვრების ისეთი სტანდარტი, საკვების, ტანსაცმლის, ბინის, სამედიცინო მოვლისა და საჭირო სოციალური მომსახურების ჩათვლით, რომელიც აუცილებელია თვითონ ადმიანის და მისი ოჯახის სოციალური ფუნქციონირებისათვის, ჯანმრთელობისა და კეთილდღეობის შესანარჩუნებლად.“[footnoteRef:3] [3:  ადამიანის უფლებათა საყოველთაო დეკლარაცია. მუხლი 25.პ1] 


	სოციალური რისკები
	ყველა ის რისკი, რომელიც უარყოფითად მოქმედებს ცხოვრების მისაღებ სტანდარტზე

	სოციალური დაცვა
	ინდივიდუალური ან საზოგადოებრივი ურთიერთმხარდაჭერის სხვადასხვა ფორმით სოციალური რისკების პრევენცია, შესუსტება და დაძლევა. რისკების პრევენცია, შესუსტება და დაძლევა მოითხოვს საზოგადოების სოლიდარობას იმ ადამიანთა მიმართ, რომელთა შემოსავლებისა და აუცილებელი ხარჯების ბალანსი პოტენციურად შეიცავს ცხოვრების მისაღები სტანდარტის დაქვეითების რისკს.[footnoteRef:4]  [4:  სოციალური დაცვა მიუხედავად იმისა რომ ხშირად გამოიყენება როგორც სოციალური
უსაფრთხოების სინონიმი, უფრო მეტი მკვლევარი მოიაზრებს ამ ტერმინს როგორც სოციალური
უსაფრთხოების ფორმალური მექანიზმების (როგორიცაა, მაგალითად, სოციალური დაზღვევა და
სოციალური დახმარება) გაფართოებას სოლიდარობის არაფორმალური და არამონეტარული
ფორმების ჩართვით.] 


	სოლიდარობა (თანალმობა)
	ინტერესების, მიზნებისა და ცხოვრების მისაღები სტანდარტის თანაზიარობაზე დაფუძნებულ ერთობაში (მთლიანად საზოგადოება ან ცალკეული ჯგუფები) ურთიერთმხარდაჭერის სხვადასხვა ფორმა. 

	 სოციალური რისკის პრევენცია
	პიროვნების შრომის და მისი ქცევის, საზოგადოების მიერ პიროვნებისათვის შექმნილი შესაძლებლობების გამოყენების და მომსახურებისა და საქონლის მოხმარების ერთობლიობა, რომლის დანიშნულებაა ცხოვრების მისაღები დონის შექმნა და შენარჩუნება 





ძირითადი დებულებები 
	[bookmark: _Ref33260949]
	სოციალური დაცვის მექანიზმებმა უნდა უზრუნველყონ ადმიანის ერთ-ერთ ფუნდამენტური უფლების - ცხოვრების მისაღები სტანდარტის თანაბრობა (equity) საზოგადოების ყველა წევრისთვის.
მხოლოდ შესაძლებლობათა თანასწორობამ (equal opportunities) შეიძლება ვერ უზრუნველყოს ცხოვრების მისაღები სტანდარტი საზოგადოების ყველა წევრისთვის.

	
	ცხოვრების მისაღები სტანდარტი უნივერსალურია, ამ სტანდარტის შესანარჩუნებლად გამოყენებული სოციალური დაცვის მექანიზმები - მიზნობრივი.
ცხოვრების მისაღები სტანდარტი დინამიურია და შეიძლება დროთა განმავლობაში შეიცვალოს.

	[bookmark: _Ref33261243]
	ცხოვრების მისაღებ სტანდარტთან შეუსაბამობის რისკის პრევენციაში პირველადია ინდივიდის განათლება, შრომა და ინდივიდუალური პასუხისმგებლობა. 
საზოგადოება ხელს უწყობს ინდივიდს მიიღოს განათლება, იშრომოს და იყოს პროდუქტიული და მიაღწიოს ცხოვრების ინდივიდისთვის სასურველ დონეს. ასევე, საზოგადოებრივი სოლიდარობის, ანუ ურთიერთმხარდაჭერის ფორმები ახდენს იმ რისკების პრევენციას, რომლებიც ინდივიდუალურად არ იმართება.

	[bookmark: _Ref33685461]
	სოციალური დაცვის მექანიზმები მიმართულია იმ რეალიზებული სოციალური რისკის შესუსტებასა და დაძლევაზე, რომელიც დგება ინდივიდის და/ან საზოგადოების მიერ მათ პრევენციაზე მიმართული ძალისხმევის მიუხედავად.
საზოგადოებას საერთო შეთანხმებით შეუძლია აიღოს დამატებითი ვალდებულებები სოლიდარობის პრინციპიდან და ჰუმანური მოსაზრებებიდან გამომდინარე.

	სოციალური დაცვის სისტემის სამართავ ძირითად სოციალურ რისკებს მიეკუთვნება:
1. ცხოვრების მისაღები სტანდარტისათვის აუცილებელი შემოსავლების უქონლობა ანაზღაურებადი სამუშაოდან, რაც ძირითადად, ეხება ასაკის გამო უმუშევარ ადამიანებს, შრომისუუნაროებს ან უმუშევრებს, მათ, ვინც დაკარგეს მარჩენალი.
2. ბავშვების დაბადებას და ზრდა-განვითარებასთან დაკავშირებული განსაზღვრული საჭიროებები.
3. ჯანმრთელობის შენარჩუნების აუცილებლობა (ან მასთან დაკავშირებული ხარჯების დაფარვა)[footnoteRef:5] [5:  ჯანმრთელობასთან დაკავშირებული რისკის მართვის საკითხები ცალკე დოკუმენტშია განხილული და აქ აღარ შევეხებით. ] 

	სოციალური რისკების მართვის მექანიზმებია: ინდივიდუალური-არაფორმალური, ინდივიდუალური-ფორმალური (ე.წ. „საბაზრო“) და სახელმწიფო. 
სახელმწიფო მექანიზმი გამოიყენება იმ შემთხვევაში, როდესაც ინდივიდუალური მექანიზმები ვერ უზრუნველყოფენ რისკების სათანადო მართვას და მოიცავს სამ ძირითად კომპონენტს: 
1. საპენსიო სქემას (ებს)
2. სოციალური დახმარების პროგრამას
3. სოციალური სერვისების (მომსახურებას) პროგრამას

	არსებული ბაზისური საპენსიო სქემა რომელიც თავის არსით წარმოადგენს უნივერსალურ ნულოვან საპენსიო სვეტს, ანუ დემოგრანტის პრინციპზე დამყარებულ უნივერსალურ ასაკობრივ შემწეობას შენარჩუნდება, მაგრამ გრძელვადიან პერსპექტივაში ტრანსფორმირდება მიზნობრივ ნულოვან სვეტად. 
არსებული დაგროვებითი საპენსიო სქემა, თავისი არსით წარმოადგენს  სავალდებულო შენატანებზე დაფუძნებულ მეორე სვეტს. ამ სქემის მომავალზე ერთიანი პოზიციის შეჯერება ვერ მოხერხდა.    
უნდა ხელი შეეწყოს ნებაყოფლობით შენატანებზე დაფუძნებული მესამე სვეტის განვითარებას, მიუხედავად იმისა, თუ როგორი ხედვა ჩამოყალიბდება საბოლოოდ მეორე სვეტთან მიმართებაში. 
საპენსიო ასაკის ადმიანებისათვის, ასევე უნდა შენარჩუნდეს არა-ფინანსური მეოთხე სვეტის კომპონენტებიც როგორიც არის სხვა სოციალურ  პროგრამებზე ხელმისაწვდომობა (მაგ. ჯანდაცვაზე)  მიზნობრიობის პრინციპის გათვალისწინებით.  

	არსებულ სოციალური დახმარების პროგრამებში ძირითად კომპონენტს წარმოადგენს საარსებო ოჯახური შემწეობა, რომელიც მიზნობრივია და შესაბამისობაშია მე-4 დებულების პირველ პრინციპთან. ეს პროგრამა უნდა შენარჩუნდეს, ოღონდ მაქსიმალურად მოკლე ვადაში მასში უნდა ჩაერთოს ადგილობრივი თვითმმართველობა, ხოლო საშუალოვადიან პერსპექტივაში მისი ადმინისტრირება ფისკალურ პასუხისმგებლობასთან ერთად უნდა დელეგირდეს მუნიციპალურ დონეზე. 

	სოციალური სერვისების დეცენტრალიზაცია სახელმწიფო პრიორიტეტია. ოღონდ მუნიციპალურ დონეზე ადამიანური და ფისკალური რესურსების შეზღუდულობის გათვალისწინებით, მიზანშეწონილია, კონკრეტული სერვისის ცენტრალურ დონეზე აწყობა და შემდეგ ადგილობრივ დონეზე მისი გადაცემა ეტაპობრივად შემდეგი პრინციპების დაცვით: 
1. სათანადო ადამიანური და ფისკალური რესურსების უზრუნველყოფა; 
2. სერვისის სტანდარტის დადგენა; 
3. სახელმწიფოს მიერ სერვისის მიწოდების მონიტორინგი.

	დებულება №1
სოციალური დაცვის მექანიზმებმა უნდა უზრუნველყონ  ცხოვრების მისაღები სტანდარტის თანაბრობა (equity) საზოგადოების ყველა წევრისთვის.
მხოლოდ შესაძლებლობათა თანასწორობამ (equal opportunities) შეიძლება ვერ უზრუნველყოს ცხოვრების მისაღები სტანდარტი საზოგადოების ყველა წევრისთვის.
დებულება მიზნად ისახავს განსაზღვროს თუ რომელ ძირითად ფასეულობაზე უნდა იყო ორიენტირებული სოციალური დაცვის სისტემა: (ა) სხვა საზოგადოებრივ მექანიზმებთან ერთად მხოლოდ შესაძლებლობის თანასწორობის უზრუნველყოფაზე: მაგალითად უზრუნველყოს რომ გარკვეული სოციალური სერვისები არსებობდეს და ფინანსდებოდეს გარკვეულ ადგილას, თუ (ბ) გაათანაბროს ცხოვრების მისაღები სტანდარტის მიღწევის შანსი საზოგადოების ყველა წევრისათვის, მაქსიმალურად გაითვალისწინოს რა მათი სპეციფიური გარემოებები და საჭიროებები: მაგალითად უზრუნველყოს რომ სერვისების მიწოდების ადგილი ადაპტირებულია შეზღუდული შესაძლებლობის მქონე პირთათვის და/ან ტრანსპორტით ან სატრანსპორტო ხარჯებით უზრუნველყოფილია სერვისის მიწოდების ადგილიდან შორს მცხოვრები ღარიბი, რომელთაც სხვა შემთხვევაში არა შშმ და არაღარიბ პირთან შედარებით უფრო გაუჭირდებათ აღნიშნული სერვისის მიღება. 
ამ დებულებაში მოცემული არჩევანი ეფუძნება დაშვებას, რომ მართალია თანასწორობაც და თანაბრობაც ორივე ემსახურება სოციალურ სამართლიანობას და მიმართული საზოგადოების წევრების სოციალური დაცულობის გაუმჯობესებისაკენ, მაგრამ მხოლოდ თანასწორი შესაძლებლობები, ან თანასწორი განაწილება („ყველას ერთნაირად“) ვერ უზრუნველყოფენ ცხოვრების მისაღები (კონკრეტული ადამიანისა და მთლიანად საზოგადოებისათვის) სტანდარტის მიღწევას, ისე რომ არ გაითვალისწინონ რა სჭირდება კონკრეტულ ადამიანს მის დღევანდელ მდგომარეობაში რათა ამ სტარტამდე „ამოვიდეს“.  
ამ დებულებაში მოცემული არჩევანი ასევე განსაზღვრავს შემდეგი დებულების ერთი ნაწილის საფუძველს: სოციალური დაცვის მექანიზმები უნდა იყოს უნივერსალური (ანუ ყველას „ერთნაირი დახმარება“), თუ მიზნობრივი (ანუ „ყველას საჭიროების მიხედვით).
დაზუსტება
ამ დებულებაზე მსჯელობისას გამოიკვეთა დღეს არსებული ტერმინოლოგიური ბუნდოვანება, თუ რომელი ქართული ტერმინი შეესაბამება ინგლისურ ცნებებს: „equity“ და “equal opportunities”, რაც პოტენციურად ასევე დამაბნეველი შეიძლება იყოს ფართო საზოგადოებრივი მსჯელობისას და  კონკრეტული გადაწყვეტილებების მიღებისას. ამიტომ ავტორთა ჯგუფი შეთანხმდა ცნებების ქართლ შესატყვისზე და ეს აისახა დებულებაშიც.

	დებულება №2
ცხოვრების მისაღები სტანდარტი უნივერსალურია, ამ სტანდარტის უზრუნველსაყოფად გამოყენებული სოციალური დაცვის მექანიზმები - მიზნობრივი.
ცხოვრების მისაღები სტანდარტი დინამიურია და შეიძლება დროთა განმავლობაში შეიცვალოს.
ცხოვრების მისაღები სტანდარტის განსაზღვრა/დადგენა, ჩვენი აზრით, არის ერთ-ერთ საკვანძო საკითხი რომელსაც უნდა ეფუძნებოდეს სოციალური დაცვის მოწყობის მოდელი. ძირითადი ცნებების განმარტებაში ცხოვრების მისაღები სტანდარტი განმარტებულია ადამიანის უფლებათა საყოველთაო დეკლარაციის მიხედვით, როგორც ადამიანის უნივერსალური უფლება იცხოვროს სრულფასოვანი ცხოვრებით. 
ჩვენ ვთვლით, რომ ცხოვრების მისაღები სტანდარტი გამომდინარეობს საჭიროებიდან და შესაძლებლობებიდან და არა სურვილიდან. ის განსაზღვრავს ცხოვრების დონის იმ მინიმალურ, საზოგადოებისთვის  მისაღებ  უნივერსალურ სტანდარტს, რომელზე უარესადაც არც ერთი ოჯახი არ უნდა ცხოვრობდეს  და რომლის უზრუნველყოფაც შესაძლებელია ქვეყნის ეკონომიკის განვითარების მოცემულ ეტაპზე.
ცხოვრების მისაღები სტანდარტი წმინდა მატერიალური თვალსაზრისით, გულისხმობს შესაბამისი საზოგადოების სიღარიბის ზღვარს ზემოთ ცხოვრებას, რაც მსოფლიო ბანკის თანახმად მოიცავს როგორც კვების მინიმალური სტანდარტისა და სხვა ძირითადი საჭიროებებისთვის (საცხოვრისი, ტანსაცმელი, ფეხსაცმელი, ცხოვრებისათვის აუცილებელი სხვა მომსახურებები და ნივთები) აუცილებელ ხარჯებს, ასევე დამატებით თანხას, რაც აუცილებლია სოციალური ფუნქციონირებისათვის: საზოგადოების ყოველდღიურ ცხოვრებაში მონაწილეობისთვის, რადგან ზოგადად სიღარიბე ნიშნავს საზოგადოებისგან გარიყულობასაც და არა მხოლოდ პირველადი საჭიროებების ნაკლებობას.
სიღარიბის მნიშვნელობაც დამოკიდებულია იმაზე, თუ რას ვუწოდებთ “ძირითად მოთხოვნილებებს” და როგორია საზოგადოებისათვის მისაღები მინიმალური სტანდარტი ღარიბი ოჯახებისთვის.   
ცხოვრების მისაღები სტანდარტი უნდა განვიხილოთ ზოგადად ცხოვრების სტანდარტთან მიმართებაში. ცხოვრების სტანდარტი გულისხმობს იმ  მატერიალური ფასეულობებსა და  მომსახურების რაოდენობასა და ხარისხს, რომელიც ხელმისაწვდომია დროის მოცემულ პერიოდში კონკრეტული მოსახლეობისთვის. ცხოვრების დონე მოიცავს ძირითად მატერიალურ ფაქტორებს, როგორიცაა, მაგალითად, შემოსავალი, მთლიანი შიდა პროდუქტი (მშპ), სიცოცხლის ხანგრძლივობა და ეკონომიკური შესაძლებლობები.
დროთა განმავლობაში იცვლება ჯგუფისა და საზოგადოების ცხოვრების დონე და მინიმალურად მისაღები სტანდარტიც. ცხოვრების მისაღები სტანდარტი მჭიდრო კავშირშია ქვეყნის კულტურულ და ეკონომიკურ განვითარებასთან, და რაც შეეხება ინდივიდს, მასზე ზეგავლენას ახდენს იმ  კონკრეტული საზოგადოებისა და ჯგუფის ფასეულობები და ნორმები, რომელსაც ის ეკუთვნის და ის ტერიტორია, სადაც ის ცხოვრობს. შესაბამისად აუცილებელია ცხოვრების მისაღები სტანდარტის პერიოდული განახლება სოციალურ-ეკონომიკურ განვითარებასთან ერთად, რისთვისაც უნდა იქნას შემუშავებული შესაბამისი მეთოდოლოგია, რომელიც განსხვავებული და გაცილებით უფრო ადექვატური უნდა იყოს, ვიდრე დღეს არსებული „საარსებო მინიმუმის“ დადგენის მეთოდოლოგია, რომელმაც უკვე დიდი ხანია დაკარგა რეალობასთან და ადმიანების რეალურ საჭიროებებთან შესაბამისობა და აბსტრაქტულ სტატისტიკურ სიდიდედ გადაიქცა. 
ეს დებულება ასევe განსაზღვრავს, რომ რადგან ცხოვრების მისაღები მინიმალური სტანდარტი უნივერსალურია, ანუ ყველა ადამიანისა და ოჯახისათვის ერთნაირად აუცილებელია რომ არ იყოს მინიმუმ ამ სტანდარტის ქვემოთ, ხოლო თითოეული ადამიანის და ოჯახის სოციალური რისკები და შესაბამისად საჭიროებები კი შეიძლება განსხვავებული იყოს, აუცილებელია საჭიროებაზე დაფუძნებული მიზნობრივი მექანიზმების გამოყენება, რაც თავის მხრივ განაპირობებს მე-7,8 და 9 დებულებებში მოცემულ არჩევანს. 
ალტერნატივები და არგუმენტები:
ალტერნატივა: 
საზოგადოება ვალდებულია უზრუნველყოს ინდივიდის და მისი ოჯახის არა მისაღები, არამედ მაქსიმალური მიღწევადი სტანდარტი. მაგალითად: ჯანმრთელობის მსოფლიო ორგანიზაციის მიერ მოწოდებულ ჯანმრთელობის განსაზღვრებაში სრული სოციალური კეთილდღეობა ჯანმრთელობის განსაზღვრის ერთ-ერთი მთავარი ფაქტორია, ხოლო ინდივიდის ჯანმრთელობის მაქსიმალურად შესაძლებელი სტანდარტის მიღწევა,  კი ადამიანის ფუნდამენტური უფლება რომელიც საზოგადოებამ უნდა უზრუნველყოს. ანალოგიურად შეიძლება ჩამოყალიბდეს საზოგადოებრივი ვალდებულებები ინდივიდის და მისი ოჯახის კეთილდღეობის და სოციალური ფუნქციონირების სხვა განზომილებების მიმართ. ჩვენს დღევანდელ კანონმდებლობაში ნაწილი ასეთი ვალდებულებისა ჩამოყალიბებულია დეკლარაციული ფორმით, რომელთა პრაქტიკული რეალიზება დღეს და ზოგიერთ შემთხვევაში განჭვრეტად მომავალშიც კი შეუძლებელია, რაც არ უნდა შთამაგონებელი საერთო მიზანი იყოს ჩვენი საზოგადოების თითოეული წვერისათვის ცხოვრების ასეთ სტანდარტის მიღწევა.      
არგუმენტები:
საზოგადობა ვალდებულია დაამკვიდროს შესაძლებლობათა თანაბრობა საზოგადოების თითოეული წევრისათვის, რათა მათ შეძლონ ცხოვრების მაქსიმალურად შესაძლებელი სტანდარტის მიღწევა, მაგრამ უშუალოდ ამ სტანდარტის მიღწევა ინდივიდუალური გადაწყვეტილება და პასუხისმგებლობაა. 
იმავდროულად, ის რომ საზოგადოება ვალდებულია გარკვეული პირობებით (იხ. დებულება 3) შეუნარჩუნოს ინდივიდს და მის ოჯახს ცხოვრების ისეთი სტანდარტი, რომელიც მინიმალურად მისაღებია ინდივიდისათვის და მთლიანად საზოგადოებისათვის ქვეყნის განვითარების მოცემულ ეტაპზე. ეს არ გამორიცხავს, რომ დროის და ქვეყნის განვითარების გარკვეულ ეტაპზე მაქსიმალურად შესაძლებელი სტანდარტი პრაქტიკულად არ გაუტოლდეს მაქსიმალურად მიღწევად სტანდარტს, ქვეყნის განვითარების შემდგომ ეტაპზე. 

	დებულება №3
ცხოვრების მისაღებ სტანდარტთან შეუსაბამობის რისკის პრევენციაში,  პირველადია ინდივიდის განათლება, შრომა და ინდივიდუალური პასუხისმგებლობა. 
საზოგადოება ხელს უწყობს ინდივიდს მიიღოს განათლება, იშრომოს და იყოს პროდუქტიული და მიაღწიოს ცხოვრების ინდივიდისთვის სასურველ დონეს. ასევე, საზოგადოებრივი სოლიდარობის, ანუ ურთიერთმხარდაჭერის ფორმები ახდენს იმ რისკების პრევენციას, რომლებიც ინდივიდუალურად არ იმართება.
საზოგადოებას საერთო შეთანხმებით შეუძლია აიღოს დამატებითი ვალდებულებები სოლიდარობის პრინციპიდან და ჰუმანური მოსაზრებებიდან გამომდინარე.
ეს დებულება ხაზს უსვამს, რომ ადამიანის და მისი ოჯახისათვის ცხოვრების მისაღებ სტანდარტთან შეუსაბამობის რისკის პრევენცია, ისევე როგორც ზოგადად მაქსიმალურად მიღწევადი, თუ სასურველი ცხოვრების სტანდარტის მიღწევა უპირველესად არის ამ ადამიანის პასუხისმგებლობა. ადამიანი უნდა აცნობიერებდეს ამ პასუხისმგებლობას და იყენებდეს საკუთარი განათლების და შრომის შედეგებს, ამ მიზნის მისაღწევად.  საზოგადოების ძირითადი როლი ამ შემთხვევაში არის განათლების და შრომის შესაძლებლობების და პირობების თანაბრობის ხელშეწყობა საზოგადოების თითოეული წევრისათვის და იმ რისკების პრევენციის მექანიზმების შექმნა, რომელიც ინდივიდუალურად არ იმართება, როგორიცაა გლობალური, რეგიონალური და ეროვნული კრიზისები, ბუნებრივი და ტექნოგენური კატასტროფების შედეგები, უბედური შემთხვევები, ანუ ყველა ისე მოვლენა რომელმაც შესაძლოა დააქვეითოს ადამიანის ცხოვრების დონე მისაღები სტანდარტის მიღმა და რომელიც ინდივიდუალურ კონტროლს არ ექვემდებარება. ასეთი რისკების პრევენციის მექანიზმები მოიცავს, მაგრამ იმავდროულად სცილდება სოციალური დაცვის სისტემის ფარგლებს.  

	დებულება №4
სოციალური დაცვის მექანიზმები მიმართულია იმ რეალიზებული სოციალური რისკის შესუსტებასა და დაძლევაზე, რომელიც დგება ინდივიდის და/ან საზოგადოების მიერ მათ პრევენციაზე მიმართული ძალისხმევის მიუხედავად.
საზოგადოებას საერთო შეთანხმებით შეუძლია აიღოს დამატებითი ვალდებულებები სოლიდარობის პრინციპიდან და ჰუმანური მოსაზრებებიდან გამომდინარე.
ეს ფუძემდებლური დებულება გულისხმობს, რომ სოციალური დაცვის მექანიზმები და უპირველესად  ფორმალური ფორმები (იხილეთ მე-6 დებულება: სახელმწიფო და საბაზრო), ძირითადად[footnoteRef:6] მიმართულია პირველ რიგში იმ არასასურველი შედეგების შესუსტებაზე და დაძლევაზე, რომლებიც დადგა იმის გამო რომ ინდივიდმა და/ან მისმა ოჯახმა ვერ მიაღწია ცხოვრების მისაღებ სტანდარტს, ან მოხდა ამ სტანდარტის ჩამოქვეითება მისაღები დონის ქვემოთ, მიუხედავად ამ ინდივიდის „ვერიფიცირებადი“ ძალისხმევისა და შესაბამისი რისკების პრევენციაზე მიმართული სხვა (მათ შორის არა სოციალური დაცვის) საზოგადოებრივი მექანიზმებისა. ეს დებულება კიდევ ერთხელ ხაზს უსვამს ინდივიდუალურ პასუხისმგებლობას თავიდან აცილებადი რისკების პრევენციაში და იმ პრინციპს, რომ საზოგადოებრივი სოციალური დაცვის მექანიზმები სავალდებულოდ ერთვება მხოლოდ იმ შეთხვევაში, თუ ადამიანმა გონივრულ ფარგლებში  მიიღო ყველა ზომა (თუ მინიმალურად აუცილებელი?)  რათა მისთვის და მისი ოჯახისათვის არ დამდგარიყო უარყოფითი შედეგი და რეალიზებული რისკი არ იყო არარაციონალური ქმედების (მაგ. რისკიან ბიზნესში, პირამიდულ სქემებში ინვესტირების, აზარტულ თამაშებით გატაცების, თუ უბრალოდ რესურსების გაფლანგვის) შედეგი. ამ უკანასკნელ შემთხვევაში საზოგადოება არ არის ვალდებული რომ ინდივიდს და მის ოჯახს შეუმსუბუქოს და ან მოუხსნას დამდგარი შედეგის ზეგავლენა. შესაბამისად, ნებისმიერი აღებული საზოგადოებრივი ვალდებულება არის საზოგადოებრივი შეთანხმების საგანი და განპირობებულია სოლიდარობის პრინციპით და ჰუმანურობის მოსაზრებებით, რომ მიუხედავად დამდგარი შედეგების მიზეზებისა, ინდივიდმა და მისმა ოჯახმა არ იცხოვროს სიღარიბეში.   [6:  „ძირითადად“, რადგან სოციალური დაცვის მექანიზმები ასევე მიმართულია ასევე ასეთ რისკების პრევენციისაკენ (მაგ. უნივერსალური პენსია, თეორიულად სწორედ ასეთ მექანიზმს წარმოადგენს) ] 

ალტერნატივები და არგუმენტები
ალტერნატივა: 
საზოგადოება და შესაბამისად სოციალური დაცვის სისტემა ვალდებულია შეუნარჩუნოს ცხოვრების მისაღები სტანდარტი ინდივიდს და მის ოჯახს, იმისდა მიუხედავად თუ რატომ ვერ აღწევს და/ან რატომ გაუუარესდა ეს სტანდარტი კონკრეტულ ინდივიდს და მის ოჯახს. 
არგუმენტები:
ადამიანი პასუხისმგებელია განათლების მიღებით, შრომით და რაციონალური ქცევით გააუმჯობესოს და გაუფრთხილდეს საკუთარ და საკუთარი ოჯახის კეთილდღეობას და ცხოვრების სტანდარტს. ინდივიდის სიზარმაცე, არარაციონალური, რისკიან ქმედება და უპასუხისმგებლობა არ უნდა გახდეს საერთო საზოგადოებრივი რესურსის სავალდებულო ხარჯვის საფუძველი, რადგან საწინააღმდეგო მიდგომამ შეიძლება გააჩინოს მკვეთრი უსამართლობის შეგრძნება, როდესაც საზოგადოებრივი რესურსი თანაბრად იხარჯება ადამიანზე, რომელსაც დიდი ძალისხმევა გამოიჩინა ცხოვრების სასურველი დონის მისაღწევად და შესანარჩუნებლად და ამა თუ იმ გარემოებების გამო ეს ვერ შეძლო და იმ ადამიანზე, რომელმაც იმავე მიზნის მისაღწევად არაფერი, ან ძალიან ცოტა გააკეთა და/ან უპასუხისმგებლოდ და არარაციონალურად მოიქცა. 
როგორც აღვნიშნეთ, საზოგადოება ასევე სავალდებულოდ პასუხისმგებელია იმ რისკების პრევენციაზე, რომელიც ინდივიდის კონტროლს არ, ან ნაკლებად ექვემდებარება, ხოლო ყველა იმ კონტროლირებადი რისკის პრევენცია, რომელმაც საფრთხე შეიძლება შეუქმნას ადამიანის და მისი ოჯახის ცხოვრების სასურველ თუ მინიმალურად მისაღებ სტანდარტს, უპირველესად ინდივიდის პასუხისმგებლობაა. 

	დებულება №5
სოციალური დაცვის სისტემის სამართავ ძირითად სოციალურ რისკებს მიეკუთვნება:
1. ცხოვრების მისაღები სტანდარტისათვის აუცილებელი შემოსავლების უქონლობა ანაზღაურებადი სამუშაოდან, რაც ძირითადად, ეხება ასაკის გამო უმუშევარ ადამიანებს, შრომისუუნაროებს ან უმუშევრებს, მათ, ვინც დაკარგეს მარჩენალი.
2. ბავშვების დაბადებას და ზრდა-განვითარებასთან დაკავშირებული განსაზღვრული საჭიროებები.
3. ჯანმრთელობის შენარჩუნების აუცილებლობა (ან მასთან დაკავშირებული ხარჯების დაფარვა).
ეს დებულება აზუსტებს იმ ძირითად რისკებს, რომელთა რეალიზების შემთხვევაშიც უნდა ამოქმედდეს სოციალური დაცვის სისტემის მექანიზმები.[footnoteRef:7] პირველ ნაწილში ძალიან მნიშვნელოვანია, რომ იგულისხმება ვერიფიცირებადი შემოსავლის კონკრეტული წყაროს - ანაზღაურებადი სამუშაოს არარსებობა და/ან დაკარგვა, რომელიც ასევე განაპირობებს თუ რომელი კონკრეტული სოციალური დაცვის მექანიზმი უნდა ჩართოს კონკრეტულ შემთხვევაში: მაგალითად პენსია და კომპენსაცია, როდესაც ადამიანი ან ასაკის გამო, ან ავადმყოფობის გამო მუდმივად თუ დროებით კარგავს შემოსავალს ანაზღაურებადი სამუშაოდან, თუ მიზნობრივი სოციალური დახმარება, როდესაც ადამიანს არ აქვს და არც ქონია შემოსავალი არანაირი ვერიფიცირებადი წყაროდან, და უპირველესად ანაზღაურებადი სამუშაოდან, იმიტომ რომ არ მიეკუთვნება აქტიურ სამუშაო ძალას (ბავშვები, სტუდენტები, საპენსიო ასაკის ადამიანები, რომელთაც არ უმუშავიათ, სრულად შრომისუუნარო შშმპ და ა.შ.)  ან არის „მუდმივად“ უმუშევარი, ან არასრულად დასაქმებული.  [7:  (წინა დებულებაში მოცემული იმ პირობის გათვალისწინებით, რომ ინდივიდმა მიმართა ძალისხმევა, რომ თავიდან აეცილებინა „თავიდან აცილებადი“ რისკების დადგომა] 

ამ დებულების მეორე პუნქტში იგულისხმება როგორც მონეტარული, ისე არამონეტარული საჭიროებები რაც დაკავშირებული ბავშვების ზრდა განვითარებასთან (მაგ. ხელმისაწვდომობა ადრეული განვითარების სერვისებზე, განათლებაზე, დასაქმებული მშობლების ხელშეწყობაზე და ა.შ.)
ალტერნატივები და არგუმენტები
ალტერნატივა: 
პირველი პუნქტი ყალიბდება შემდეგნაირად: „ცხოვრების მისაღები სტანდარტისათვის აუცილებელი შემოსავლების უქონლობა“ რაც გულისხმობს ყველა ადამიანს რომლსაც არ აქვს, ან დაკარგა შესაბამისი სტანდარტის მისაღწევად აუცილებელი შემოსავლები, იმისდა მიუხედავად თუ რა არის მიუღწეველი, ან დაკარგული შემოსავლის წყარო: ანაზღაურებადი სამუშაო, უძრავი ქონების გაქირავებით, ფასიანი ქაღალდებიდან, თუ სხვა.  ალტერნატიული ფორმულირების ეყრდნობა მიდგომას, რომ თუ ადამიანს ჰქონდა შემოსავალი და დაკარგა, პრინციპული მნიშვნელობა არა აქვს თუ რომელი წყაროდან იყო ეს შემოსავალი რომელიც უზრუნველყოფდა ამ ადამიანის და მისი ოჯახის ცხოვრების შესაბამის სტანდარტს.    
არგუმენტები:
ისტორიულად სოციალური დაცვის კონკრეტული მექანიზმები და უპირველესად სოციალური დაზღვევა დაკავშირებულია შრომის ბაზარზე ანაზღაურებად სამუშაოდან შემოსავლის მიღება-არ მიღება თუ დაკარგვასთან, რაც თავის მხრივ კავშირშია ფორმალურ სექტორში დასაქმებასთან, იქნება ეს დაქირავებით მომუშავე თუ თვითდასაქმებული. ამასთან, ამ კონკრეტული სოციალური დაცვის მექანიზმის ამოქმედება (ასაკობრივი პენსია, დროებითი და მუდმივი შრომისუუნარობის პენსია თუ კომპენსაცია) დამოკიდებულია ინდივიდის მიერ ამა თუ იმ ფორმით განხორცილებულ თანხობრივ კონტრიბუციაზე (მიზნობრივი შენატანები ან საერთო დანიშნულების გადასახადები), ამ ინდივიდის შრომის ბაზარზე აქტიურობის პერიოდში.  ამ დებულების პირველ პუნქტში „ანაზღაურებადი სამუშაოს“ დაკონკრეტება, სწორედ ხაზს უსვამს ამ კავშირის არსებობას და აუცილებლობას. 

	დებულება №6
სოციალური რისკების მართვის მექანიზმებია: ინდივიდუალური-არაფორმალური, ინდივიდუალური-ფორმალური (ე.წ. „საბაზრო“) და სახელმწიფო. 
სახელმწიფო მექანიზმი გამოიყენება იმ შემთხვევაში, როდესაც ინდივიდუალური მექანიზმები ვერ უზრუნველყოფენ რისკების სათანადო მართვას და მოიცავს სამ ძირითად კომპონენტს: 
1. საპენსიო სქემას (ებს)
2. სოციალური დახმარების პროგრამას
3. სოციალური სერვისების (მომსახურებას) პროგრამას.
ინდივიდუალურ-არაფორმალურ მექანიზმებს მიეკუთვნება ოჯახის, თემის ან საზოგადოებრივი ჯგუფების მიერ სხვადასხვა სოციალური სტრუქტურების და ქსელების მეშვეობით გამოჩენილი ზრუნვა და მხარდაჭერა, ისეთი როგორიცაა გაფართოებულ ოჯახებში, სამეზობლოში და თემში ურთიერთდახმარება და თანაზიარობა, ტრადიციებზე დაფუძნებული სოლიდარობის მოვლენები (მაგ. ნათლობა, ქორწილი და დაკრძალვა), ურთიერთდახმარების ფონდები და ა.შ. ამ მექანიზმებს ტრადიციულად დიდი როლი ქონდათ და აქვთ საქართველოში,  მაგრამ ჩვეულებრივ მათი როლი კნინდება მასობრივი სოციალური ეკონომიკური კრიზისების, უმუშევრობის და გაღარიბების პირობებში, როდესაც საზოგადოების დიდი ნაწილი განიცდის ეკონომიკურ სიძნელეებს, რაც უარყოფითად მოქმედებს ურთიერთდახმარების მექანიზმების მდგრადობაზე, რა შემთხვევაშიც მიზანშეწონილია ინდივიდუალური-ფორმალური ანუ „საბაზრო“ სოციალური დაცვის მექანიზმების და ამ უკანასკნელის არარსებობის, ან არასაკმარისობის პირობებში სახელმწიფო მექანიზმების ამოქმედება.  ამასთან, ინდივიდუალურ-ფორმალური მექანიზმებში ვგულისხმობთ ყველა იმ ნებაყოფლობით (მაგ. სიცოცხლის და ჯანმრთელობის დაზღვევა) და სავალდებულო (მაგ. სავალდებულო დაზღვევა უბედური შემთხვევისაგან და დეკრეტული შვებულების ანაზღაურება) სქემას, რომელიც კანონმდებლობის და/ან ფორმალური ურთიერთშეთანხმების/კონტრაქტის საფუძველზე ყალიბდება და ხორციელდება. 
ეს დებულება ასევე ამკვიდრებს პრინციპს, რომ სახელმწიფო (ანუ სახელმწიფოს მიერ დაფინანსებული და განხორციელებული) მექანიზმები როგორიცაა საპენსიო სქემები, სოციალური დახმარების და სოციალური სერვისების მიწოდების პროგრამებმა კი არ უნდა ჩაანაცვლონ, არამედ შეძლებისდაგვარად უნდა შეავსონ ინდივიდუალური არაფორმალური და ფორმალური მექანიზმები. 
საშუალო და გრძელვადიან პერსპექტივაში დღეს არსებულმა საპენსიო სქემებმა, სახელმწიფო კომპენსაციების სქემებმა, სოციალური დახმარების და სოციალური სერვისების პროგრამებმა უნდა განიცადონ ტრანსფორმაცია, მათ შორის მე-4 დებულების პირველი პრინციპის - მიზნობრიობის გაღრმავების მიზნით. 

	დებულება №7
არსებული ბაზისური საპენსიო სქემა რომელიც თავის არსით წარმოადგენს უნივერსალურ ნულოვან საპენსიო სვეტს, ანუ დემოგრანტის პრინციპზე დამყარებულ უნივერსალურ ასაკობრივ შემწეობას შენარჩუნდება, მაგრამ გრძელვადიან პერსპექტივაში ტრანსფორმირდება მიზნობრივ ნულოვან სვეტად. 
არსებული დაგროვებითი საპენსიო სქემა, თავისი არსით წარმოადგენს  სავალდებულო შენატანებზე დაფუძნებულ მეორე სვეტს. ამ სქემის მომავალზე ერთიანი პოზიციის შეჯერება ვერ მოხერხდა.    
უნდა ხელი შეეწყოს ნებაყოფლობით შენატანებზე დაფუძნებული მესამე სვეტის განვითარებას, მიუხედავად იმისა, თუ როგორი ხედვა ჩამოყალიბდება საბოლოოდ მეორე სვეტთან მიმართებაში. 
საპენსიო ასაკის ადმიანებისათვის, ასევე უნდა შენარჩუნდეს არა-ფინანსური მეოთხე სვეტის კომპონენტებიც როგორიც არის სხვა სოციალურ  პროგრამებზე ხელმისაწვდომობა (მაგ. ჯანდაცვაზე)  მიზნობრიობის პრინციპის გათვალისწინებით.  
ეს დებულება აყალიბებს ქვეყნის საპენსიო სისტემის განვითარების საშუალო და გრძელვადიან ნიშანსვეტებს. დღეს არსებული სისტემა უნდა უნივერსალურიდან[footnoteRef:8] („ყველას ერთნაირი პენსია“, და შესაბამისად არ ითვალისწინებს ინდივიდის საჭიროებებს) ეტაპობრივად გარდაიქმნას მიზნობრივ ასაკობრივ შემწეობად, როგორც ეს მსოფლიოს უმეტეს ქვეყნაში არის, სადაც არსებობს ნულოვანი სვეტი. ეტაპობრივი გარდაქმნა გულისხმობს არსებული ნულოვანი სვეტის „მილევად“ რეჟიმში შენარჩუნებას: ანუ წლიდან-წლამდე მოხდება უნივერსალური პენსიის მხოლოდ ინდექსაცია სავარაუდოდ დღეს არსებული ინდექსაციის მექანიზმის შენარჩუნებით, ხოლო პენსიის თვისობრივი მატებისათვის მოძიებული ნებისმიერი რესურსი მიმართული იქნება უფრო მეტი საჭიროების მქონე პენსიონერთა პენსიის მიზანმიმართულ და თანმიმდევრულ გაზრდაზე, რისთვისაც მოხდება დამიზნების იმავე მექანიზმების გამოყენება, რომელიც სოციალური დახმარების პროგრამაშია, რომელსაც შშმპ-ს შემთხვევაში დაემატება  სამედიცინო-სოციალური მოდელის მიხედვით განსაზღვრული საჭიროებები. ისევე როგორც მომავალ პენსიონერებს შეუნარჩუნდებათ და შესაძლოა დაემატოთ ე.წ. მეოთხე სვეტის არა-ფინანსური შეღავათები, როგორიცაა მაგალითად უნივერსალური ჯანდაცვის პროგრამის სრული პაკეტი.  [8:  დღეს არსებული ასაკობრივი სხვაობა პენსიის ოდენობაში (70 წლამდე და 70 წლის ზემოთ) არ მიიღება მხედველობაში.  ] 

იგივე პრინციპების დაცვით უნდ ამოხდეს სახელმწიფო კომპენსაციების არსებული სქემების „მილევად“ რეჟიმში გადაყვანა. უნდა გამოცხადდეს მორატორიუმი ნებისმიერი ახალი სახის კომპენსაციების დაწესებაზე და/ან არსებული კომპენსაციების მატებაზე. გარკვეული პერიოდის (5-7 წლის მერე) უნდა მოხდეს არსებული კომპენსაციების გაუქმება (ანუ აღარ მოხდეს ახალი ბენეფიციარებისათვის კომპენსაციების დანიშვნა და გაგრძელდეს მხოლოდ „ძველი კომპენსაციების გადახდა“).
დღეს არსებული სავალდებულო შენატანებზე დაფუძნებული ინდივიდუალური დაგროვებით სქემის მომავლის თაობაზე ავტორთა შორის შეთანხმება ვერ მოხერხდა. ნაწილი თვლის რომ ეს სქემა უნდა შენარჩუნდეს არსებული სახით, ხოლო მეორე ნაწილი ეწინააღმდეგება სავალდებულობის პრინციპს და შესაბამისად ემხრობა ამ სისტემის ტრანსფორმაციას მესამე სვეტად, ანუ ნებაყოფლობით შენატანებზე დამყარებულ ინდივიდუალურ დაგროვების საპენსიო სქემად. ამ კონკრეტულ საკითხზე შეთანხმება უფრო ფართო საზოგადოებრივი დისკუსიის საგნად შეიძლება იქცეს ეხლა ან მომავალში. 


	დებულება №8
არსებულ სოციალური დახმარების პროგრამებში ძირითად კომპონენტს წარმოადგენს საარსებო ოჯახური შემწეობა, რომელიც მიზნობრივია და შესაბამისობაშია მე-4 დებულების პირველ პრინციპთან. ეს პროგრამა უნდა შენარჩუნდეს, ოღონდ მაქსიმალურად მოკლე ვადაში მასში უნდა ჩაერთოს ადგილობრივი თვითმმართველობა, ხოლო საშუალოვადიან პერსპექტივაში მისი ადმინისტრირება ფისკალურ პასუხისმგებლობასთან ერთად უნდა დელეგირდეს მუნიციპალურ დონეზე. 
სოციალური დახმარების არსებული პროგრამები უნდა შენარჩუნდეს და მათ მიზნობრიობის გაუმჯობესების მიზნით უნდა მოხდეს ადგილობრივი თვითმმართველობის ჩართვა. საწყის ეტაპზე შესაძლებელია ადგილობრივ თვითმმართველობას მიეცეს უფლება გამონაკლისის წესით დაუნიშნოს საარსებო შემწეობა იმ ოჯახებს, რომლებიც ფორმალურად არ აკმაყოფილებენ შესაბამის კრიტერიუმებს (არ გააჩნიათ შესაბამისი სარეიტინგო ქულა), მაგრამ თემის მიერ მიჩნეული არიან შესაბამისი საჭიროების მქონე ღარიბ ოჯახად. ამ გადაწყვეტილების უფლება უნდა იყოს შემოსაზღვრული, მაგალითად იმ თვითმმართველობის არეალში არსებული ბენეფიციარების გარკვეული წილით: მაგ. 5-10%. ამ შემთხვევაში შესაძლებელი გახდება ე.წ. „არჩართვის შეცდომის“ (ანუ ვისაც ეკუთვნის დახმარება, მაგრამ დამიზნების სისტემის ნაკლოვანების გამო არ ხდება ამ უფლების ფორმალურად დაფიქსირება)  ნაწილობრივი პრევენცია.  უფრო გრძელვადიან პერსპექტივაში კი უნდ ამოხდეს ამ სისტემის ადმინისტრირების და ფისკალური პასუხისმგებლობის მთლიანად დელიგირება ადგილობრივ თვითმმართველობაზე, ცენტრალური ხელისუფლების მხრიდან მონიტორინგის ეფექტიანი მექანიზმის შექნის პირობით.  

	დებულება №9
სოციალური სერვისების დეცენტრალიზაცია სახელმწიფო პრიორიტეტია. ოღონდ მუნიციპალურ დონეზე ადამიანური და ფისკალური რესურსების შეზღუდულობის გათვალისწინებით, მიზანშეწონილია, კონკრეტული სერვისის ცენტრალურ დონეზე აწყობა და შემდეგ ადგილობრივ დონეზე მისი გადაცემა ეტაპობრივად შემდეგი პრინციპების დაცვით: 
1. სათანადო ადამიანური და ფისკალური რესურსების უზრუნველყოფა; 
2. სერვისის სტანდარტის დადგენა; 
3. სახელმწიფოს მიერ სერვისის მიწოდების მონიტორინგი. 
ეს დებულება ეყრდნობა ზოგად პრინციპს, რომ სოციალური სერვისები უნდა იყოს ბენეფიციარებთან მაქსიმალურად ახლოს, რაც მიიღწევა ამ სერვისების ადგილობრივ თვითმმართველობებზე გადაცემით. იმავდროულად, შემოთავაზებულია კონკრეტული წინაპირობები რომლებიც უნდა აუცილებლად დაკმაყოფილდეს მანამ სანამ განხორცილდება დელეგირება, რათა ხელი შევუწყოთ ამ პროგრამების ეფექტიანობის გაზრდას და მდგრადობას. ამასთან, ნაწილი არსებული პროგრამების, რომელიც მაღალ ტექნოლოგიებს და/ან სპეციალიზებულ სერვისებს მოიცავს, შესაძლოა რომ შენარჩუნდეს ცენტრალურ დონეზე, რადგან ამ პროგრამების განხორციელების ადგილობრივი შესაძლებლობების განვითარება შესაძლოა არ იყოს მიზანშეწონილი/ხარჯთეფექტიანი (იხ. ილუსტრაცია 2).   


დებულება №10
სოციალური დაცვის სისტემის ეფექტიანობა იზომება ინდიკატორთა ერთობლიობით, სადაც შესაძლოა შედიოდეს რამდენიმე საერთაშორისოდ მიღებული და ასევე ეროვნული ინდიკატორები. 
დღეს ეროვნულ თუ საერთაშორისო დონეზე გამოყენებული არც ერთ ინდიკატორი თუ ინდექსი (მაგ. ჯინის კოეფიციენტი, ან სიღარიბის აბსოლუტური თუ ფარდობითი დონეები, ადამიანის განვითარების ინდექსი HDI) ვერ ასახავს სრულფასოვნად ინდივიდების და ოჯახების ცხოვრების სტანდარტს და ცვლილებებს ამ სტანდარტში, რითაც უნდა გაიზომოს სოციალური დაცვის სისტემის ეფექტიანობა, რადგან ამ სისტემის ძირითადი დანიშნულება სწორედ ამ სტანდარტის მისაღებ დონეზე შენარჩუნებაა რაც შეიძლება მეტი საზოგადების წევრისათვის. შემოთავაზებულია რომ გადაიხედოს არსებული ინდიკატორების სისტემა (მათ შორის ყურადღებ მიექცეს ისეთ საერთაშორისო კომპლექსურ ინდექსებს როგორიცაა ე.წ. „ბედნიერების ინდექსი“, მსოფლიო ბანკის „ადამიანური კაპიტალის ინდექსი“ და OECD-ის “კეთილდღეობის ჩარჩო“) და ასევე   და შეთანხმდეს ინდიკატორთა ერთობლიობა რომლითაც  მომავალში გაიზომება სოციალური დაცვის პროგრამების და მთლიანად სისტემის ეფექტიანობა. 

ილუსტრაცია 1
	საპენსიო სისტემის სვეტები
	საპენსიო სისტემების მსოფლიო ბანკის მიერ შემუშავებული ჩარჩო გამოყოფს ხუთ საპენსიო „სვეტს“: 
შენატანისგან დამოუკიდებელი ნულოვანი სვეტი: ასაკობრივი სოციალური შემწეობის პროგრამა, რომელიც ჩვეულებრივ დემოგრანტის პრინციპით ფინანსდება ზოგადი საბიუჯეტო შემოსავლებით და რომლის ძირითადი დანიშნულებაა სიღარიბის შემსუბუქება. ეს სვეტი ყველაზე უფრო ბაზისური სოციალური დაცვის მექანიზმია. შეიძლება იყო უნივერსალური, ან საჭიროებაზე დაფუძნებული. მოწყვლადია დემოგრაფიული (მოსახლეობის დაბერება) და პოლიტიკური რისკების მიმართ.
სავალდებულო შენატანებზე დაფუძნებული პირველი სვეტი: იგივე „დაუფინანსებელი“, ანუ „განსაზღვრული სარგებლის“ საპენსიო სქემა, რომელიც სხვადასხვა ხარისხით არის დაკავშირებული სქემაში მონაწილის შენატანის სიდიდესთან და რომლის ამოცანაცაა პენსიამდე შემოსავლების გარკვეული წილის ჩანაცვლება. პირველი სვეტები, სხვა საკითხებთან ერთად მოწოდებულია რათა პრევენცია გაუკეთოს ინდივიდუალური „ახლომხედველობის“, დაბალი შემოსავლების, სავარაუდო სიცოცხლის ხანგრძლივობის გაურკვევლობასთან დაკავშირებულ არაადექვატურ დაგეგმვის რისკებს და ფინანსური ბაზრების არარსებობას ან მათ მაღალ რისკებს. ეს სვეტი დამყარებულია pay-as-you-go ს პრინციპზე და შესაბამისად მოწყვლადია დემოგრაფიული და პოლიტიკური რისკების მიმართ.
სავალდებულო შენატანებზე დაფუძნებული მეორე სვეტი: იგივე „დაფინანსებული“, ანუ „განსაზღვრულ შენატანზე“ დამყარებული ინდივიდუალური დაგროვებითი საპენსიო სქემა, სხვადასხვა დიზაინით რომელიც მოიცავს მონაწილის მიერ ინვესტიციების აქტიურ ან პასიურ მართვას, სარგებლის მიღების სხვადასხვა პირობებს და რეჟიმებს და სხვა. ასეთი სქემები ამყარებენ პირდაპირ კავშირს შენატანის ოდენობას, საინვესტიციო საქმიანობის წარმატებას და მისაღებ სარგებელს (პენსიას) შორის, გამყარებულია აღსრულებადი საკუთრების უფლებით და შესაძლოა ხელს უწყობდნენ ფინანსური ბაზრების განვითარებას. იმავდროულად პირველ სვეტთან შედარებით მოწყვლადი არიან ფინანსური და აგენტის რისკების მიმართ და შეიძლება ქონდეთ მაღალი ტრანზაქციული და ადმინისტრაციული ხარჯები.    
ნებაყოფლობით შენატანებზე დაფუძნებული მესამე სვეტი: შეიძლება იყოს მრავალი ფორმის (ინდივიდუალური დაგროვებითი საპენსიო ანგარიში, სიცოცხლის და შრომისუუნარობის დაზღვევა, დამქირავებლის მიერ დასპონსორებული, განსაზღვრული სარგებლის, ან განსაზღვრული შენატანის), მაგრამ საერთო მახასიათებლებია მოქნილობა და დისკრეციულობა. აქვს იგივე რისკები რაც მეორე სვეტს. 
არა-ფინანსური მეოთხე სვეტი: მოიცავს ხელმისაწვდომობას რისკის მართვის არაფორმალურ მექანიზმებზე, როგორიცაა ოჯახის მხარდაჭერა და ასევე სხვა ფორმალურ სოციალურ პროგრამებზე, თუ სერვისებზე, ისევე როგორც სხვა არამონეტარულ შეღავათებზე.  




ილუსტრაცია 2: დღეს არსებული სოციალური მომსახურების ქვეპროგრამების ჩამონათვალი და მომავალში რეკომენდირებული განხორცილების დონე (ცენტრალური თუ ადგილობრივი)

	სოციალური სერვისების პროგრამის არსებული ქვეპროგრამები (2020 წ.)
	რეკომენდაცია: ცენტრალური თუ ადგილობრივი

	ა) კრიზისულ მდგომარეობაში მყოფი ბავშვიანი ოჯახების დახმარების ქვეპროგრამა; 
	ადგილობრივი

	ბ) ბავშვთა ადრეული განვითარების ხელშეწყობის ქვეპროგრამა; გ) ბავშვთა რეაბილიტაცია/აბილიტაციის ქვეპროგრამა: 
	ცენტრალური

	დ) ომის მონაწილეთა რეაბილიტაციის ხელშეწყობის ქვეპროგრამა; 
	ადგილობრივი

	ე) დღის ცენტრებში მომსახურებით უზრუნველყოფის ქვეპროგრამა; 
	ადგილობრივი

	ვ) დამხმარე საშუალებებით უზრუნველყოფის ქვეპროგრამა: 
	ცენტრალური

	ვ.ა) სავარძელ-ეტლებით უზრუნველყოფისა და შშმ პირთა დასაქმების ხელშეწყობის კომპონენტი; 
	ცენტრალური

	ვ.ბ) საპროთეზო-ორთოპედიული საშუალებებით უზრუნველყოფის კომპონენტი; 
	ცენტრალური

	ვ.გ) სმენის აპარატებით უზრუნველყოფის კომპონენტი; 
	ცენტრალური

	ვ.დ) ყრუ და სმენისარმქონე შშმ პირთა ვიდეო კონფერენციის ფუნქციის მქონე ტექნიკური საშუალებით (სმარტფონი) უზრუნველყოფის კომპონენტი; 
	ცენტრალური

	ვ.ე) კოხლეარული იმპლანტით უზრუნველყოფის კომპონენტი; 
	ცენტრალური

	ვ.ვ)ყავარჯნებით, ხელჯოხ-ყავარჯნებით, უსინათლოთა ხელჯოხებითა და გადასაადგილებელი ჩარჩოებით უზრუნველყოფის კომპონენტი. 
	ცენტრალური

	ზ) ყრუთა კომუნიკაციის ხელშეწყობის ქვეპროგრამა; 
	ცენტრალური

	თ) დედათა და ბავშვთა თავშესაფრით უზრუნველყოფის ქვეპროგრამა; 
	ადგილობრივი

	ი) მინდობით აღზრდის ქვეპროგრამა; 
	ცენტრალური

	კ) მცირე საოჯახო ტიპის სახლებში მომსახურებით უზრუნველყოფის ქვეპროგრამა; 
	ადგილობრივი

	ლ) მიუსაფარ ბავშვთა თავშესაფრით უზრუნველყოფის ქვეპროგრამა; 
	ადგილობრივი

	მ) სათემო ორგანიზაციებში მომსახურებით უზრუნველყოფის ქვეპროგრამა: 
მ.ა) ხანდაზმულთა და შშმ პირთა სათემო მომსახურებით უზრუნველყოფის კომპონენტი; მ.ბ) შშმ პირთა საოჯახო ტიპის დამოუკიდებელი ცხოვრების ხელშემწყობი მომსახურებით უზრუნველყოფის კომპონენტი.
	ადგილობრივი

	ნ) განვითარების მძიმე და ღრმა შეფერხების მქონე ბავშვთა ბინაზე მოვლით უზრუნველყოფის ქვეპროგრამა; 
	ადგილობრივი

	ო) მძიმე და ღრმა შეზღუდული შესაძლებლობის ან ჯანმრთელობის პრობლემების მქონე ბავშვთა სპეციალიზებული საოჯახო ტიპის მომსახურების ქვეპროგრამა.
	ცენტრალური

